ЖАСТАРДЫҢ ТҰЛҒАЛЫҚ ДАМУЫНЫҢ ПСИХОЛОГИЯЛЫҚ ЕРЕКШЕЛІКТЕРІ
Әл-Фараби атындағы Қазақ ұлттық университетінің 91 жылдық мерейтойы – еліміздің жоғары білім жүйесінің іргелі құндылықтарын, жетістіктерін және даму жолдарын саралап, бағалауға мүмкіндік беретін маңызды оқиға. Тарихы тереңде жатқан бұл білім ордасынан қаншама білікті мамандар мен жетекші басшылар түлеп ұшты. Қазіргі таңда олар Қазақстанның түкпір-түкпірінде өз мамандықтары бойынша іргелі жетістіктерге жетіп, түрлі салаларда, басшылық лауазымында қызмет атқарып жүр. Қара шаңырағымыздың 91 жылдағы жеткен жетістіктері – сапалы білім мен тәжірибенің жемісі. Әр студентті жеке тұлға ретінде қалыптастыру – бұл білім беру жүйесінің басты мақсаты, ал осы жолда «Басқару психологиясы» пәнінің алар орны айрықша.
 «Басқару психологиясы» пәні – жастардың тұлғалық дамуының психологиялық ерекшеліктерін анықтауға бағытталған ғылым саласы. Қазіргі заманда қоғамның дамуы мен өркендеуі жастардың тұлғалық қалыптасуымен тығыз байланысты. Себебі жастар – елдің болашағы мен қозғаушы күші. Әрбір жас адам өз мүмкіндігін жүзеге асырып, қоғамда белсенді орын алуы үшін оның жеке тұлғалық қасиеттері мен психологиялық даму деңгейі маңызды рөл атқарады. Осы тұрғыдан алғанда, жастардың тұлғалық дамуы мәселесі психология ғылымында ерекше маңызға ие.
Тұлғалық даму – адамның өмір бойғы қалыптасу процесі. Ол тек биологиялық және әлеуметтік факторларға ғана емес, сонымен қатар адамның ішкі уәждері мен өзін-өзі жетілдіруге деген ұмтылысына да тәуелді. Жас кезеңдер психологиясы бойынша, жастар кезеңі – тұлғаның өзіндік сана-сезімі мен өмірлік бағыттарының қалыптасу уақыты. Бұл кезеңде адам өз орнын табуға, дербес шешім қабылдауға, болашақ кәсібін таңдауға тырысады. Жастардың тұлғалық дамуына әсер ететін негізгі факторлардың бірі – әлеуметтік орта. Отбасы, достар, оқу ордасы мен қоғамдағы қарым-қатынас жүйесі тұлғаның мінез-құлқы мен құндылықтарына тікелей ықпал етеді. Мысалы, қолдаушы және сенімге негізделген орта жастардың өз-өзіне сенімділігін арттырады, ал сын мен қысым көрсететін орта керісінше тұйықтық пен мазасыздық тудырады. Сонымен қатар тұлғалық дамуда мотивацияның рөлі зор. А. Маслоу теориясына сәйкес, адам өзін-өзі танып, өз әлеуетін жүзеге асыруға ұмтылады. Бұл – жастардың рухани және кәсіби жетілуінің негізгі тетігі. Ал Э. Эриксонның психоәлеуметтік даму теориясы бойынша, жастық шақ – «идентификация» кезеңі, яғни адам өзінің кім екенін, қоғамдағы орнын анықтайтын уақыт. Осы кезеңде дұрыс бағыт алу – болашақ тұлғаның тұрақты, сенімді және жауапты азамат болып қалыптасуына негіз болады. Бүгінгі жаһандану дәуірінде жастардың тұлғалық дамуына әсер ететін жаңа факторлар пайда болды. Ақпараттық технологиялардың дамуы, әлеуметтік желілер мен виртуалды кеңістік тұлғаның өзін-өзі тану, қарым-қатынас орнату және шешім қабылдау қабілеттеріне айтарлықтай ықпал етеді. Сондықтан қазіргі жастардың психологиялық ерекшеліктерін зерттеу мен оларды қолдау мәселесі өзекті болып отыр.
  Қорытындылай келе, жастардың тұлғалық дамуы – күрделі әрі көпқырлы процесс. Ол тек психологиялық емес, әлеуметтік, мәдени және рухани факторлардың өзара байланысы арқылы жүзеге асады. Жастардың бойында жауапкершілік, өз-өзіне сенімділік, рухани құндылықтар мен мақсаттылық қасиеттерін дамыту – қоғамның тұрақты дамуының кепілі.

